
‘Hark ris, jimme dy’t sizze: hjoed 
of moarn sille wy nei dy-en-dy 
stêd tagean, dêr in jier tahâlde, 
hannel driuwe en winst meitsje. 
Wylst jimme sizze moasten: As de 
Hear it wol, sille wy libje en dit of 
dat dwaan.’ 

(Jakobus 4:13 en 15, NFO) 
 

Deo Volente  
Ik meitsje it mysels wol lêstich, mei sa'n tekst út 
Jakobus boppe de nijsbrief. Men heart de wurden 
'zo de Here wil' of 'Deo volente' net sa faak mear, 
okkerdeis waarden se [soe ik sizze, RR] my út 
ûnferwachte hoeke wei ûnder de noas wreaun yn 
ferbân mei al ús tsjerklike plannemakkerij. 
Tochten wy no wier dat wy sa de takomst fan de 
tsjerke beskiede kinne? Dat sette my oan it 
tinken. Mar hoe kombinearje ik dat mei alles wat 
ik fierders noch mei jim diele wol? Wy hawwe yn 
ús classis nammentlik moaie plannen foar it nije 
seizoen en it soe wol handich wêze as jim dy 
alfêst yn jim agenda sette . . . . 
 

Moetingsdei tsjerklik wurkers  
Ferline jier wie der in bysûnder slagge byienkomst 
foar tsjerklik wurkers. It gie doe benammen oer 
de posysje fan tsjerklik wurkers yn ús tsjerke. Dit 
jier is der wer sa'n byienkomst, mar dan mei in 
mear taspitst tema: de preek. Kees van Ekris, dit 
jier 'theoloog des Vaderlands', sil der in ynlieding 
oer hâlde. Dêrrnei geane wy yn petear en 
moetsje inoar by in middeismiel. It gehiel sil heve 
op 9 oktober 2024, fan 9.30 oere oant 13.30 oere 
yn De Lantearne te Surhústerfean.  
Graach oanmelde by ús scriba: 
classisfryslan@gmail.com. 

De klassis komt nei jo ta! 
By de weryndieling fan de klasses yn 2018 binne 
yn Fryslân de sân klasses gearfoege yn ien. Foar in 
protte gemeenten is de ôfstân nei dy iene klassis 
in hiel ein grutter wurden. De Ring fangt dat foar 
in part op, mar dochs: wy wolle klassis en 
gemeente wer wat tichter byinoar bringe. Wat wy 
earst besykje sille om dat foarinoar te krijen is it 
plak fan ús gearkomste. De klassikale gearsit dêr’t 
al ús 30 ôffurdigen byinoar komme sit tenei 
hieltyd op in oar plak yn ús klassis wêze: 
- op 19 novimber 2024 yn Burgum, 
- op 23 jannewaris 2025 op de Jouwer 
- en op 22 maaie 2025 yn Frjentsjer. 
Om it foar elk mooglik te meitsjen om mei te 
dwaan begjinne wy om 19:15 mei in koarte 
fiering. Gasten binne dêrby wolkom en dat 
wolkom jildt ek foar it grutste part fan de gearsit. 
Wês wolkom! 
 

Preekfoarsjenning nije styl 
Yn de klassikale gearsit yn novimber sil foaral de 
preekfoarsjenning op it aljemint komme. De 
preekfoarsjenning jout yn al mar mear 
gemeenten swierrichheden en ek dêrtroch wurde 
foargongers al mar earder skille: soms al twa jier 
yn ‘t foar. Dat lêste kin fansels net de bedoeling 
wêze en dêrom sille wy meiïnoar sykje nei 
kreative oplossings. Hjirboppe skreau ik al dat 
gasten wolkom binne by de gearsit en dat jildt yn 
dit gefal benammen foar de preekregelers.  
 

Oprop oan de preekregelers 
Ik kin no fansels noch net sizze wat de konklúsjes 
yn novimber wêze sille, mar it soe my gjin nij 
dwaan as wy in datum ôfprate wêrop’t  it 
jachtseizoen foar de preekfoarsjenning begjint. 

Dêrom rop ik preekregelers en ek predikanten, 
emearity en preekkonsinthâlders op om te 
wachtsjen mei it meitsjen fan ôfspraken foar 2026 
oant wy de besluten fan de novimbergearsit  
bekend makkke hawwe. Rieplachtsje dêrta de 
berjochten op ús webstee www.classisfryslân.nl.  
 

Wêr bliuwt de jongerein? 
Oars as wat mannichien tinkt is der echt wol 
jongerein aktyf yn de tsjerke. De swierrichheid is 
allinnich dat we nea krekt witte fan wêr. Der kin in 
skoft lang in aardige jongereingroep in jo 
gemeente wêze, mar fanwegen wurk en stúdzje 
kin dy ek samar wer ophâlde. Earne oars komt 
dan in nije ploech om’t in moaie groep fan de 
bernenjonkentsjinst kontakt hâlde wol. Oars is 
der wol in fonkje fan de Hillige Geast. Elk seizoen 
is it wer oars. En wat no as sa’n groep de 
begelieding fan in professional siket? It soe moai 
wêze as wy yn de klassis ien of mear 
jongereinwurkers mei in pasjende oplieding 
hienen dy ‘t wy dêr ynsette kinne dêr’t der ferlet 
fan is. De klassis foarmet no al in wurkgroep om 
soks op te setten; wy sykje no gemeenten dy ‘t 
hjiryn meitinke wolle, middels foar frij meitsje 
wolle of sels in jongereinwurker sykje. Reaksjes 
binne wolkom op myn mailadres.  
 

Themarûnte “Earmoed” 
Yn de maitiid 2025 sil Jannie Boonstra (konsulint 
Kerk in Actie) yn de mande mei ûnderskreaune 
fjouwer byienkomsten oer it thema “Earmoed” 
organisearje foar de diakonyen yn ús klassis. De 
earmoed is meastentiids “stille earmoed” en om 
de sinjalen dêrfan goed op te fangen en om der 
adekwaat op te reagearjen is mei inoar neitinke 
oer de manier fan oanpakken fan belang.De 
byienkomsten wurde hâlden op middeis en op 
jûnen en op fjouwer ferskillende lokaasjes. Foar 
elk is der dus wol in mooglikheid om der by te 
wêzen: 
- 10 maart (jûns) It Hearrenfean 
- 17 maart (middeis) Stiens 
- 24 maart (jûns) Snits 
- 31 maart (middeis) Surhústerfean. 
Njonken diakens binne ek oare belangstellenden 
fan herte wolkom! 
 

Wurkjend fermogen 
Sa’t jimme miskien witte wurdt der ûnder de 
oantsjutting “wurkjend fermogen”(“werkzaam 
vermogen”) de lêste jierren yn ús tsjerke praat 
oer it tsjerklike fermogen en de mooglikheden om 
dat yn ferbûnens en solidariteit fruchtber te 

meitsjen foar it hiele mienskiplike tsjerklike 
libben. Ut namme fan û.o. de Vereniging 
Kerkrentmeesterlijk Beheer docht Gerard Frank 
Sollman ûndersyk nei de ferskillende ynsichten 
oer dit thema yn ús tsjerke. 
Op syn fersyk ha ik in oantal gemeenten yn ús 
klassis útsocht dy’t hjir hiel ferskillend oer tinke. 
Miskien is jo gemeente dêr wol net by en soene 
jimme hjir krekt wol graach oan meidwaan wolle.  
As jimme my dizze moanne noch in mailtsje 
dêroer stjoere sille wy besjen oft dat noch kin. It 
soe moai wêze as der safolle mooglik wizen fan 
tinken meinommen wurde. 
 

Fjouwerjierliks besyk klassispredikant 
De klassispredikant moat ien kear yn de fjouwer 
jier in besyk bringe oan jimme tsjerkeried om te 
hearren hoe’t it der foar stiet mei it geastlik 
libben yn jimme gemeente. Sa’n syklus fan 
fjouwer jier is moai, ek om der foar te soargjen 
dat ik net yn de iene gemeente hiel faak en yn in 
oare hielendal net kom. Ik gean der dus, sa yn 
folchoarder, moai mei troch. Yntusken praat it wol 
sa maklik as der ien of in pear stevige fragen op’e 
tafel lizze! Dus ik helje jimme gemeente ek graach 
wat nei foaren as der sokke fragen binne. In 
mailtsje fan jimme skriba is al genôch. 
 

Deo Volente 
Wat sei Jakobus ek al wer oer al dy plannen? 
'Jimme witte net ienris hoe’t it der moarn mei jim 
libben foarstiet. Want jimme binne as in damp 
dy’t efkes ferskynt en dan wer ferdwynt.' Dat 
skriuwt er yn 4,14. It jout gjin foech, om de 
takomst yn beton te jitten, der moat ek in gatsje 
iepen bliuwe foar de Geast. 'Tenzij de 
wederkomst ons voor is', sei in kollega der dan by 
elke ôfspraak by. Under dat foarbehâld hoopje ik, 
dat jim dochs wat mei ús plannen dwaan kinne. 
 

 
Mei groetnis, 

 
 

dû. Riemer Praamsma 
classispredikant 

 
 

 
 

Meidielingen foar it folgjend nûmer (23 oktober) 
graach ynleverje foar 16 oktober. 

 


